
〈人以至誠。平生無一妄言。善書札。體法甚老。殊無婦人氣格好讀諸史氏書。槩知歷代興亡治亂之事。時作篇章有理致然以爲非婦人之事。雖至〉

〈親不得見也。臨事取捨剖斷。有剛毅大丈夫所不能爲者嘗曰我遇小事則膽薄多驚。若處大事。知義所在。雖死不怖也。平居散於左右。必與下房〉

〈者均。琦嘗怪問。謂宜少有差等。夫人曰。我性好平。不欲使人見有輕重厚薄。疾雖久而視家事不倦。待宗親益周。琦嘗勸譬之。謂非頥養之理。乃慨〉

〈然曰。此我平生所存豈至此可變也。唯死然後不能爲也。其用心如此。三子。長忠彦。光禄寺丞。次端彦。大常寺太祝。次良彦。秘書省校書郎早亡。五〉

〈女。長不育。次適許州司户參軍王景脩。次二女早夭。次尚㓜。夫人慈愛至厚。其待非所生者過於己出。嗚呼夫人内行高絶如此之著。恐雖當世賢〉

〈婦人少能偕者。今取十一月二十九日塟於相州安陽縣豐安村祖墳之次。塘有銘。故親筆其大槩以俟實録焉。〉

包繶妻崔氏〈宋史列女傳崔氏。合淝包繶妻繶樞宻副使拯之子早亡。惟一稚兒。拯夫婦意崔不能守也。使〉

〈左右嘗其心。崔蓬垢涕泣。出堂下見拯曰。翁天下名公也。婦得齒賤。獲執澣滌之事幸矣。况敢污家乎。生爲包婦死爲包鬼。誓無他也。其後稚兒亦〉

〈卒。母吕自荆州来誘崔欲嫁其族人。因謂曰。䘮夫守子。子死孰守。崔曰。昔之留也。非以子也。舅姑故也。今舅没姑老矣。將舍而去乎。吕怒詛駡曰。我〉

〈寧死此。决不獨歸。須爾同徃也。崔泣曰。母逺来。義不當使母獨還。然至荆州儻以不義見迫。必絶於尺組之下願屁還包氏。遂皆去。母見其誓必死。〉

〈卒還包氏。〉

孫廣妻崔氏〈鄭獬鄖溪集崔夫人墓誌銘　夫人崔氏。初歸大名孫君君諱廣。樂安郡王漢韶之後也。以故〉

〈王孫氣義喜俠盡耗其家貲。夫人未嘗靳一豪。及孫君卒。夫人孤居益貧。挈二稚兒入京師依姨氏。久之姨又卒。夫人撫二兒以泣曰。吾不忍兒之〉

〈無以毓也。乃𠕂歸於高宻趙君。二兒迺得成立。長曰勉。遂中進士第。季曰過。尤能苦學。朋友推譽之。夫人歸趙氏二十六年。至其亡如初歸也趙君〉

〈性高嚴。而夫人能以禮順之。諸子不一出。而夫人能以愛均之。門内族居數十。而夫人能以和處之。見諸子之爲業。有所進則喜。曰。吾持心平。是必〉


〈有陰報在吾子也。歸趙氏初生一女。適亡其冡婦。有遺孫已數歲。夫人即致己所生於侍者。而自收乳其孫。侍者不謹所生竟不毓。夫人亦無悔言。〉

